
VENDIM
Nr. 285, datë 5.10.2023

MBI MIRATIMIN E “PROJEKTPROPOZIMIT TË TAP AG, SRG DHE DESFA
PËR PROCESIN E RRITJES TË KAPACITETIT PËR VITIN 2021 – FAZA 2

DETYRUESE”
Në zbatim të nenit 16, të ligjit nr. 43/2015, “Për sektorin e energjisë elektrike”, i ndryshuar,

neneve 13; 15, pika 1, germa “a”; 16, pika 24 dhe 108, të ligjit nr. 102/2015, “Për sektorin e gazit
natyror”, i ndryshuar; dispozitave të Opinionit Përfundimtar të Përbashkët të Rregullatorëve të
Energjisë mbi Aplikimin e Përjashtimit të TAP AG, datë 6 qershor 2013, lëshuar nga autoritetet
sipas direktivës 2009/73/EC (“Opinioni Përfundimtar i Përbashkët”), si dhe opinionit 1/2013,
të Sekretariatit të Komunitetit të Energjisë, datë 14 maj 2013; neneve 15 dhe 26 të “Rregullores
për organizimin, funksionimin dhe procedurat e ERE-s, miratuar me vendimin e Bordit të Entit
Rregullator të Energjisë (ERE)”, nr. 96, datë l7.6.2016; Bordi i ERE-s, pasi shqyrtoi relacionin
me nr. 2238 prot., datë 4.10.2023, të përgatitur nga Drejtoria e Gazit Natyror “Mbi miratimin e
‘Projektit të TAP AG., SRG dhe DESFA për procesin e rritjes së kapacitetit për vitin 2021’ –
faza 2 detyruese”,

konstatoi se:
- Më datë 1 shtator 2011, TAP AG paraqiti tek Enti Rregullator i Energjisë në Shqipëri (ERE)

“Aplikimin e përjashtimit për Gazsjellësin Trans Adriatik”, në përputhje me nenin 22 të
direktivës së gazit 2003/55/EC.

- Në muajin qershor 2013, Ministria italiane, Autoriteti Rregullator Grek (RAEWW) dhe ERE
morën vendimin për përjashtimin nga dispozitat e nenit 9, 32 (Aksesi i Palëve të treta TPA) dhe
nenit 41.6, 41.8, 41.10 (“Tarifat e rregulluara”) të direktivës së gazit për kapacitetin fillestar prej
10 miliardë metrash kub në vit, sipas disa kushteve, duke përshtatur Opinionin Përfundimtar të
Përbashkët (këtu dhe më poshtë “FJO”), një dokument i hartuar së bashku nga ARERA, ERE
dhe RAEWW (këtu dhe më poshtë “Autoritetet”) dhe ndryshuar për t’u përputhur me Vendimin
e Komisionit [C(2013)2949 përfundimtar], datë 16 maj 2013, duke pasur parasysh:

- direktivën 2009/73/EC, të Parlamentit Evropian të datës 13 korrik 2009;
- direktivën e BE-së 2019/692, të Parlamentit Evropian dhe Këshillit, datë 17 prill 2019;
- rregulloren 715/2009/EC, të Parlamentit Evropian dhe Këshillit, datë 13 korrik 2009;
- rregulloren 2019/942/EC, të Parlamentit Evropian dhe Këshillit, të datës 5 qershor 2019.
- rregulloren e Komisionit (BE) 312/2014, e datës 26 mars 2014 (BAL NC);
- rregulloren e Komisionit (BE) 2017/460, e datës 16 mars 2017 (TAR NC).
- opinionin 1/2013 të Sekretariatit të Komunitetit të Energjisë, datë 14maj 2013;
- Më datë 16 mars 2017 është miratuar rregullorja e re e BE-së 459/2017, “Për Kodin e

tarifave, TAR NC”. Rregullorja e BE-së 459/2017 (në vijim “CAM NC”) vendos një Kod të
Rrjetit që përcakton mekanizmat e shpërndarjes së kapaciteteve në sistemet e transmetimit të
gazit si për kapacitetin ekzistues ashtu edhe për atë në rritje dhe shfuqizon rregulloren e BE-së
984/2013.

- Më 11 qershor 2021 TAP AG dorëzoi tek autoritetet “Udhëzimet për testin e tregut 2021 të
Gazsjellësit Trans Adriatik” për procesin e rritjes së kapacitetit, duke kërkuar të përafrojë
dispozitat përkatëse të Opinionit të Përbashkët Përfundimtar me rregulloren e BE-së 459/2017,
duke koordinuar afatet/afatet e pritshme dhe duke forcuar bashkëpunimin me OST-të fqinje.

- Në janar 2022, SRG, DESFA dhe TAP AG, në përputhje me dispozitat e përcaktuara në
nenin 27 (3) të CAM NC, filluan së bashku një konsultim publik mbi projektpropozimin e
identifikuar të projektit të shkruar me qëllim për të përmbushur, në masën e mundshme, kërkesat
e marra indikative jodetyruese.



- Projekt Propozimi i përbashkët u miratua nga autoritetet në nëntor 2022, në përputhje me
dispozitat e përcaktuara në nenin 28 të KK CAM dhe faza detyruese filloi me publikimin e
projektpropozimit në faqen e internetit të TAP AG, më 14 nëntorit 2022.

- Në shtator 2023, SRG, TAP AG, dhe DESFA, kanë konfirmuar qëllimin për të vijuar me
fazën e dytë detyruese, duke i paraqitur rregullatorëve të energjisë, ERE, RAEWW dhe ARERA,
projektin “Procesi i rritjes së kapacitetit 2021 – faza 2 e testimit të tregut 2021”, në përputhje me
dispozitat e përcaktuara në nenin 28 të CAM NC që parashikon ndër të tjera:

- Projekti i kapacitetit rritës i fazës së dytë detyruese për procesin e kapacitetit Rritës 2021
përfshin 7 (shtatë) pika të ndërlidhjes (IP) përgjatë gjurmës së TAP AG: Kipoi (TR-GR),
Komotini (GR), Nea Mesimvria (GR), Kuçovë (AL), Relievi Roskovec (AL), Fier (AL) dhe
Melendugno (IT).

- Projekti është në përputhje me parimet e përmendura në Opinionin Përfundimtar të
Përbashkët, udhëzimet e miratuara, Kodin e Rrjetit për Mekanizmat e Alokimit të Kapacitetit
dhe nuk përfshin pengesa të panevojshme për procesin e parashikuar për ndërtimin e
kapacitetit shtesë.

- Në zbatim të paragrafit 4.1.7 të Opinionit Përfundimtar të Përbashkët, TAP AG kryen një
test tregu përpara fillimit të operimit të gazit, me qëllim që t’u ofrojë të gjitha palëve të
interesuara kapacitet shtesë deri në arritjen e mundësisë maksimale të zgjerimit të tubacionit (i
ashtuquajturi Kapaciteti Zgjerues); testi i tregut duhet të kryhet sipas udhëzimeve të miratuara
bashkërisht nga autoritetet rregullatore të energjisë italiane (ARERA), greke (RAEWW) dhe
shqiptare (ERE) (në vijim “autoritetet”).

- CAM NC parashikon që OST-të të kryejnë një procedurë të koordinuar për ofrimin e
kapaciteteve shtesë në pikat e interkoneksionit me vendet e Bashkimit Evropian dhe që kjo
procedurë të fillojë me kryerjen e ankandeve vjetore të kapaciteteve të parashikuara nga CAM
NC.

- Më 1 korrik 2019, TAP AG nisi fazën jodetyruese të procesit të kapacitetit rritës për TAP
AG, në koordinim me OST-të e vendeve pjesëmarrëse. Raporti i vlerësimit të kërkesës (DAR)
më 21 tetor 2019 arriti në përfundimin se treguesit e marrë ishin të mjaftueshme për të vazhduar
fazën pasuese të projektit të kapacitetit rritës. Në janar 2022, SRG, DESFA dhe TAP AG, në
përputhje me nenin 27 (3) të CAM NC, nisën fazën e konsultimit publik mbi projektin e
kapaciteteve shtesë me qëllim plotësimin sa më të gjerë të kërkesave jodetyruese të pranuara nga
subjektet.

- Më 30 mars 2021, TAP AG i dërgoi ARERA, RAEWW dhe ERE dokumentin “Propozimi i
projektit të TAP, SRG dhe DESFA për vitin 2019”, zhvillimin e tre niveleve të mundshme të
ofertave të përcaktuara si “zgjerim i kufizuar, i pjesshëm dhe i plotë”.

- Më 31 tetor 2022, ERE, ARERA dhe RAEWW hartuan një dokument të përbashkët
miratimi i projektit të TAP AG, SRG dhe DESFA për procesin e kapacitetit rritës të vitit 2021,
kufizuar në aspektet e kompetencës së përbashkët në lidhje me tubacionin e gazsjellësit TAP AG,
duke mbajtur parasysh dispozitat përkatëse me rëndësi kombëtare.

- Në shtator 2023, ERE, ARERA dhe RAEWW hartuan një dokument të përbashkët
“Miratimi i projektit të TAP AG., SRG dhe DESFA për procesin e kapacitetit rritës të vitit 2021
– faza 2 detyruese (aneksi A)”.

- Dokumenti i përbashkët i autoriteteve “Projekti i TAP AG., SRG dhe DESFA për procesin
e kapacitetit rritës të vitit 2021 – faza 2 detyruese” është në përputhje me parimet e Opinionit
Përfundimtar të Përbashkët, udhëzuesit të testit të tregut dhe të CAM NC, si dhe me
legjislacionin evropian dhe kombëtar. Ky dokument nuk krijon pengesa të pajustifikuara për
krijimin e kapacitetit rritës dhe u zhvillua në bashkëpunim me OST-të fqinje me qëllim që të
sigurojë një zhvillim të koordinuar të rrjetit dhe po miratohet gjithashtu nga rregullatorët e Italisë
dhe të Greqisë (ARERA dhe RAEWW), ndaj është i nevojshëm miratimi i tij nga autoriteti
rregullator i Shqipërisë.

Për sa më sipër, Bordi i ERE-s



VENDOSI:
1. Të miratojë dokumentin e përbashkët të dakordësuar me rregullatorin e Italisë (ARERA)

dhe Greqisë (RAEWW) bashkëlidhur si aneks A.
2. Të publikojë këtë vendim në faqen e internetit të ERE-s, www.ere.gov.al, duke përfshirë

aneksin A dhe aneksin B.
3. Versioni në gjuhën e origjinës (anglisht) ka përparësi në rast mos dakordësinë në

interpretim nga palët.
4. Drejtoria Juridike dhe e Zgjidhjes së Mosmarrëveshjeve të njoftojë palët TAP AG, ARERA

dhe RAEWW për vendimin e Bordit të ERE-s.
Ky vendim hyn në fuqi menjëherë.
Çdo palë e përfshirë në këtë procedurë mund t’i kërkojë ERE-s, brenda 7 ditëve kalendarike

nga data e marrjes së vendimit, rishikimin e vendimit të bordit në rast se ka siguruar prova të reja
që mund ta çojnë bordin në marrjen e një vendimi të ndryshëm nga i mëparshmi apo për gabime
materiale të konstatuara. Për këtë vendim mund të bëhet ankim në Gjykatën Administrative
Tiranë, brenda 30 ditëve kalendarike nga dita e publikimit në Fletoren Zyrtare.

Ky vendim botohet në Fletoren Zyrtare.
KRYETAR

Petrit Ahmeti




































































































































